
Міхно, У. З Афганістана ў Чарнобыль / У. Міхно // Лепельскі край. — 2015. — 3 сак. — С. 5. 

 

З АФГАНІСТАНА Ў ЧАРНОБЫЛЬ 

 

Уладзімір Рагалевіч даўно ўжо на пенсіі. Хтосьці, можа, і пазайздросціць: уявіце сабе, чалавек у 

трыццаць шэсть гадоў на пенсію пайшоў! «Магчыма, па інваліднасці?» – запытаецеся вы. Што вы! Ды 

Уладзімір Мікалаевіч можа б нават і пакрыўдзіўся на такі намѐк. Сам кажа: дзякуй Богу, здароўе 

пакуль мяне не пакінула. 

Проста Рагалевіч – чалавек вайсковы, а ў вайскоўцаў, як ведаем, пенсія па выслузе гадоў. Ды лѐс 

склаўся так, што простая матэматыка падліку яго працоўнага стажу ператварылася ў трыганаметрыю. Год за 

некалькі ішоў на вайне ў Афганістане, а пасля – у Чарнобыльскай зоне. 

Тэрміновай Уладзімір не служыў практычна, бо адразу пасля вучэбкі ў Печах узяў ды і перавѐўся на 

кантрактную. І – з’ехаў у Венгрыю ў асобны батальѐн. Вярнуўшыся адтуль, пару гадоў праслужыў у 

Заслонаве, а ў 1984-м накіравалі ў Афганістан на пасаду камандзіра ўзводу. 

Падраздзяленне ахоўвала трубаправод, які ішоў ад Тэрмеза, ад граніцы з СССР, і да Баграма. Па 

тым трубаправодзе падавалася дызельнае паліва для нашых самалѐтаў. Батальѐн ахоўваў сто пяцьдзясят 

кіламетраў трубаправоду дзень і ноч. Афіцыйна, праўда, лічылася, што пасля сямнаццаці гадзін ахова не 

павінна ажыццяўляцца. Аднак жа як яе здымеш практычна, калі дыверсанты якраз і чакаюць начы. Дыверсіі, 

зразумела, адбываліся ледзьве не штодня. Патрулявалі на БТРах. Стаялі на ахоўных кропках па восем, 

дзесяць, пятнаццаць чалавек. Аднаго разу напароліся на засаду, пачалася страляніна. І не заўважылі, як іх 

БТР спыніўся падбітым. Выскачылі і зноў трапілі пад абстрэл. Пачалі і самі адстрэльвацца. Не спалохаліся. 

Бой вытрымалі. Пасля Уладзімір адчуў, як гарачыня расплываецца па назе. Паранены. Прыступаць на нагу 

ўжо не змог. На насілках – да бліжэйшай санчасці, адтуль – у шпіталь у Пулі-Хумры. Скразное пулявое 

раненне лячыць давялося доўга. Пасля шпіталя далечваўся яшчэ на Лепельшчыне. А калі рана загаілася – 

зноў… у Афганістан! 

– Няўжо нельга было адмовіцца? – пытаюся. 

Уладзімір Мікалаевіч паціскае плячыма: 

– Я чалавек партыйны. Куды пасылала партыя, туды і ехаў. Магчыма, і можна было адмовіцца, але 

ж як бы гэта расцанілі калегі? Праява слабасці? Ды і з партбілетам давялося б развітацца. Гэта быў яшчэ 

савецкі час, разумееце, якія б былі наступствы. 

На гэты раз лѐс пашкадаваў. Болей у сур’ѐзныя пераплѐты хлопец у Афганістане не трапляў, хаця 

праслужыў там два з паловай гады. За гэты час іх батальѐн парадзеў чалавек на сорак. Вярнуўся з медалѐм 

«За адвагу». 

У Заслонаве стаў служыць камандзірам узводу ў рэактыўным палку. Як раптам – ірванула ў 

Чарнобылі.  

І зноў «партыйнага чалавека» Уладзіміра Рагалевіча накіроўваюць у пекла, на гэты раз – 

радыяцыйнае. На шэсць месяцаў Уладзімір едзе ў камандзіроўку ў Брагінскі раѐн, дзе ўласнымі рукамі 

ліквідоўвае апрамененыя радыяцыяй пабудовы і хавае іх у зямлю. Радыяцыі хапала паўсюль, нават у 

аўтапарку – у адным месцы няма, а ў другім зашкальвае дазіметр. 

– Дзе было страшней, – пытаюся, – у Афганістане ці ў Чарнобылі? 

Усміхаецца: 

– Радыяцыя ж – не куля, яе не бачыш, а калі не бачыш, то і не страшна.  



Здароўе і сапраўды пакуль не здраджвае гэтаму адчайнаму чалавеку, відаць, ѐн мае пэўны 

генетычны запас трываласці. Вось і на пенсіі не сядзіць без працы, падаўся ў міліцыю, дакладней, у адно з яе 

падраздзяленняў, што завецца пазаведамаснай аховай. Ахоўваюць аб’екты былога ваеннага гарадка ў 

Межыцы – сталовую, склады, штаб, казармы. 

Запас запасам, аднак барометр Уладзіміру Мікалаевічу не патрэбны, бо пра любыя змены надвор’я 

ці атмасфернага ціску расказвае параненая нага. Наўрад ці знаходжанне ў зоне радыяцыі дабавіла сіл і 

здароўя гэтаму немаладому ўжо чалавеку. Аднак штогод, калі надарыцца вольны час, спяшаецца Рагалевіч у 

Казань да старэйшай дачкі. Калі – на цягніку, дарэчы раз у год «афганцам» праезд бясплатны. А калі тысячу 

васямсот кіламетраў пераадольвае і на ўласнай машыне. У Казані падрастае ўнук-шасцікласнік. Валянцін 

вельмі прывязаўся да дзядулі, разам ладзяць машыну ў гаражы, ходзяць па грыбах. Уладзімір, чалавек 

ваенны, не жадаў бы свайму ўнуку сытага абывацельскага шчасця, аднак і трывожнага жыццѐвага 

экстрыму – таксама… 

Уладзімір Міхно 


